
Тақырып 6. «Фирманың  инвестициялық және инновациялық 

саясаты»» 

 

1. Инвестиция, кәсіпорынның инвестициялық қызметі 

2. Фирмалардың  инновациялық қызметін ұйымдастыру 

 

Сабақтың мақсаты – инвестиция, инновация түсініктері, экономикалық 

мәні мен маңызын қарастыру, фирмалардағы инвестициялық және 

инновациялық қызметті ұйымдастыру, инновациялық жүйе, оның қызметімен 

танысу, инвестициялардың тиімділігін есептеу дағдысын алу 

 

Негізгі тұжырымдамалар 

 

1. Инвестиция, кәсіпорынның инвестициялық қызметі 

 

Ең алдымен  инвестициялардың түсінігін, оның түрлерін қарастырайық 

Инвестиция  - күрделі қаражат салымдары. 

Инвестициялар ақша құралдары, мақсатты банкілік салымдap, пайлар, 

акциялар және де басқа құнды қағаздар, технологиялар, машиналар, 

қондырғылар, лицензиялар, соның ішінде тауар белгісіне, пайда табу 

мақсатында кәсіпкерлік қызмет объектісіне салынатын интеллектуалды әлеует, 

несиелер, кез келген мүлік немесе мүліктік құқықтар ретінде анықталады 

      2015 жылғы 29 қазандағы Қазақстан Республикасының Кодексіне сәйкес, 

Лизинг шартын жасасқан кезден бастап қаржы лизингi нысанасын, сондай-ақ 

оларға құқықтарды қоса алғанда, заңды тұлғаның жарғылық капиталына немесе 

кәсiпкерлiк қызмет үшiн, сондай-ақ мемлекеттік-жекешелік әріптестік жобасын, 

оның ішінде концессиялық жобаны іске асыру үшін пайдаланылатын тiркелген 

активтердi ұлғайтуға инвестор салатын мүлiктiң барлық түрлерi (жеке тұтынуға 

арналған тауарлардан басқа) инвестициялар болып табылады. 

ҚР Кәсіпкерлік Кодексіне сәйкес, 

Тiркелген активтердi ұлғайтуға инвестор салатын мүлiктiң барлық түрлерi  

(жеке тұтынуға арналған тауарлардан басқа) инвестициялар болып 

табылады. 

Ірі инвестор деп Қазақстан Республикасында айлық есептік көрсеткіштің 

кемінде екі миллион еселенген мөлшерінде инвестицияларды жүзеге асыратын 

жеке немесе заңды тұлға түсініледі.  

 

Инвестициялардың түрлері 

Инвестициялар әртүрлі белгілері бойынша жіктеледі: 

1. ақша құралдарын салу объектілері; 

2. инвестицияландыруға қатысу сипаты; 

3. инвестицияландыру кезеңі; 

4. меншік түрлері; 

5. инвестордың қатысу түрлері; 

6. тәуекел дәрежесі; 



7. ұдайы өндіріс түрлері. 

 

Инвестициялардың түрлерін былайша топтайды: 

1) венчурлық; 

2) тікелей; 

3) портфельдік; 

4) аннуитеттік. 

     Венчурлық капитал - бұл тәуекелі жоғары  күрделі қаржыны салуды білдіреді.  

Венчурлық капитал үлкен тәуекелділікпен жаңа іс-әрекет саласына салынатын 

инвестиция. Мысалы, жаңа акцияларды шығару түрінде.  

Тікелей инвестициялар – бұл шаруашылық субъектісіне табыс алу үшін және 

осы шаруашылық субъектісінің басқару органдарына қатынасуға құқыққа ие 

болу үшін, жарғылық капиталға өзінің салымын салу. 

Портфельдік инвестиция – бұл өзінің портфелін құраумен байланысты және 

бағалы қағаздар мен басқадай активтерді сатып алу болады.  

Портфель – бұл әртүрлі инвестициялық құндылықтардың бірігіп 

жинақталғанын, салым иесінің нақтылы инвестициялық мақсатқа жетуіне 

қызмет көрсететін құралы.  

Портфельге бағалы қағаздардың бір түрі   немесе әртүрлі инвестициялық 

бағалылықтар: акциялар, облигациялар, жинақ және депозиттік сертификаттар, 

аманаттық куәліктер, сақтандыру полистер және басқалары кіреді. 

Аннуитет – жеке адамның салған инвестициясы. Бұл зейнеткер болып 

кеткеннен кейін, кейбір аралықтарда оған үнемі белгілі кіріс әкеліп тұратын 

салымы.  

Бұл – негізінен сақтандыру және зейнетақы қорына салынатын қаржы. 

Сақтандыру компаниялары және зейнетақы қоры қарыздық міндеттемелер 

шығарады да, оның иелері келешекте оны аяқ астынан болып қалған 

шығындарын жабуға пайдалана алады.  

Өзін-өзі сақтандыру арқылы мезгілсіз қайтыс болған жағдайда, қаржылық 

қыйыншылыққа ұрынбайды.  

Зейнетақылық қор өз клиенттерін зейнеткерлікке шыққаннан кейін ақшалай 

қормен қамтамасыз етеді.  

Сақтандыру компаниялары өмірін қамсыздандырғандарға сақтандыру 

полисі бойынша бір уақытта алғысы келгендерге ақша немесе ануитетті беруі 

мүмкін.  

Сонымен қоса инвестицияның түрлері былай топталады: 

1) ақша құралдары, салымдар, пайлар, акциялар және басқа да құнды 

қағаздар; 

2) жылжымайтын және жылжымалы мүлік; 

3) авторлық құқықпен, тәжірибемен және басқа да интеллектуалды 

құндылықтармен байланысты мүліктік құқықтар; 

4) жерді, суды, ресурстарды, үйлерді пайдалану құқығы және басқа да 

мүліктік құқықтар; 

Инвестиция мақсаттылығына байланысты 

 Қаржылық  



 Нақты 

 Материалды емес активтерге инвестициялар болып бөлінеді 

 

1) нақты инвестициялар немесе құралдардың материалды активтерге 

салынуы, яғни нақты инвестициялар — кәсіпорынның негізгі және айналым 

капиталын қалыптастыратын материалды және материалды емес активтерге 

салынатын салым.  

       Материалды активтер - ғимараттар, станоктар, қосымша материалдық 

бұйымдарға, дайын өнімдерге айналдырылған құралдар; 

2) материалды емес активтер — лицензиялардың, патенттердің, тауар 

белгісінің құны, жарнамаға және кадрларды дайындауға кеткен шығындар; 

3) қаржылық инвестициялар немесе түрлі қаржылық құралдарға ақша 

құралдарының салынуы — депозиттер, құнды қағаздар, банктық салынымдар. 

Инвестициялық процестерге қатысу сипаты бойынша инвестициялар келесі 

түрлерге белінеді: 

1) тікелей инвестициялар, мұнда инвестицияландыру және ақша құралдарын 

салу объектісін таңдауда инвестордың тікелей қатысуы қажет етіледі.  

Сонымен қатар инвестор инвестициялық циклдердің барлық кезеңдеріне 

тартылады, оның ішінде алдын ала жүретін инвестициялық зерттеулерге, 

инвестицияландыру объектілерін жобалау мен түрғызуға, дайын өнім өндірісіне; 

2) жанама, бұл ақша құралдарын өз қалауынша, неғүрлым тиімді 

орналастыратын және аккумуляцияландыратын түрлі қаржылық делдалдар 

арқылы (инвестициялық қорлар және компаниялар) жүзеге асады.  

Мұндай делдалдар инвестицияландыру объектілерін басқаруға қатысады, ал 

алатын табыстарын клиенттері арасында бөледі. Тұтас басқарылатын құнды 

қағаздарға салынатын салынымдарды портфельдік деп те атайды. 

Инвестицияландырудың кезендері бойымша инвестицияларды мына 

түрлерге бөледі: 

1) қысқа мерзімді, ұзақтылығы бір жылдан аспайды (қысқа мерзімді 

депозиттік салымдар, жинақ сертификаттар); 

2) ұзақ мерзімді, бұның ұзақтылығы бір жылдан көп. 

Меншік түрлері бойынша инвестициялар мыналарға бөлінеді: 

1) азаматтардың, мемлекеттік емес меншік нысанындағы 

кәсіпорындардың, өкіметтік емес ұйымдардың жеке ақша құралдары; 

2) мемлекеттік, ол түрлі деңгейдегі кәсіпорындар мен мекемелердің 

бюджет көздерінен қаржыландырылады. 

6. Инвестордың қатысу түріне байланысты: 

1) қайта құрылып жатқан кәсіпорындарға жартылай қатысу немесе 

шаруашылық жүргізіп отырған кәсіпорындардың бір бөлігін иелену (шектеулі 

меншік қоғамына үлестік қатынас); 

2) инвестор толық иеленетін косіпорындарды құру немесе шаруашылық 

жүргізіп жатқан кәсіпорындарды өз меншігіне иелену; 

3) жылжымалы немесе жылжымайтын мүлікті акция, облигациялар арқылы 

немесе басқа да құнды қағаздар түрінде алу; 



4) табиғат ресурстарын пайдалануға, жерді пайдалану құқығына, басқа да 

мүліктік құқықтарға концессия алу. 

Тәуекел дәрежесі бойынша инвестициялар келесі түрлерге бөлінеді: 

1) тәуекелсіз инвестициялар.  

Мысалы, бірқатар мемлекеттерде қысқа мерзімді мемлекеттік 

облигацияларға салымдар салу қауіпсіз деп саналады, ал олар бойынша алынған 

табыс қауіпсіз қойылымды анықтайды, бұл қауіпсіз қойылым инвестициялық 

тәуекел нүктесін санау ретіндегі салымдарды бағалау ретінде қолданылады; 

2) тәуекелді инвестициялар.  

Инвестициялармен байланысты тәуекел немесе белгісіздік дәрежесі, 

мысалы, уақыт, салыным объектісі сияқты факторларға тәуелді.  

Инвестицияландыру аяқталғаннан кейінгі кәсіпорынның жұмыс істеу 

нәтижесінің өзгеруі инвестицияландырудың мерзіміне және жобаның масштабы 

мен оның мақсаттарына тәуелді, сондықтан қауіптіліктің дәрежесі нарықтың 

мүмкін болатын әрекетін шеше алмау болып табылады (жаңа өнім түрін құру, 

өндіріс шығындарын төмендету, сату көлемін кеңейту, мемлекеттік 

тапсырыстарды орындау және т.б.). 

Инвестиция тарту көздері: 

• Өзін өзі қаржыландыру 

• Тартылған қаржы 

• Мемлекеттік қаржыландыру 

• Қарыз қаражаттары 

• Басқа да аралас қаржы көздері. 

Қарыз қаражаттары.  ҚР инновациялық жобаларды қаржыландыруда 

банктік несиелердің үлесі 5% құрайды, бұл дамыған индустриалды елдерде  20-

дан 40%-ға дейін аралықты құрайды. 

        Басқа аралас немесе дәстүрлі емес қаржы көздері (акциялар мен 

облигациялар шығару, шетелдік  инвестициялар, жаңа өнімді жабдықтауға ең 

төменгі бағамен, аванстық төлемдер, форвардтық келісім-шарттар алу). 

Қазіргі уақытта инновациялық қызметті дамыту, ел экономикасын 

инновациялық бағытта өркендету, әсіресе нақты сектор өндірістерінің аясында 

инновациялық жетістіктерді енгізудің маңызы зор.  

Ал осы үдерістерді тиімді жүзеге асыратын инвестициялық жобаларды 

қаржыландыру, инвестициялық саясатты жетілдіру аспектілерін анықтау зерттеу 

тақырыбының негізі болып табылады. 

Инвестициялық саясаттың басты міндеттері – бұл мемлекеттік емес 

сектордың инвестициялық белсенділігін арттыруға мүмкіндік беретін қолайлы 

ортаны қалыптастыру, кәсіпорындарды қайта құру үшін жеке отандық және 

шетелдік инвестицияларды тарту, сондай-ақ қаражат салымдарының тиімділігін 

көтеру барысында маңызды өмір сүруге қабілетті өндірістер мен әлеуметтік 

ортаны мемлекеттік қолдау. 

Мемлекет инвестициялық процестің белсенді қатысушысы болуы қажет. 

Экономиканың нақты салаларын тікелей мемлекеттік инвестициялау жеке 

инвесторлардың салымдарын белсенді ету үшін қолайлы климат құруға 

мүмкіндік береді. 



Инвестицияларды мемлекеттiк қолдаудың мақсаты-экономиканы 

дамыту үшiн қолайлы инвестициялық ахуал жасау және қазіргі заманғы 

технологияларды қолдана отырып, жаңа өндiрiстер құру, жұмыс iстеп 

тұрғандарын кеңейту мен жаңарту, қазақстандық кадрлардың бiлiктiлiгiн 

арттыру, сондай-ақ қоршаған ортаны қорғауға инвестицияларды ынталандыру. 

       Инвестицияларды мемлекеттiк қолдау инвестициялық преференциялар беру 

болып табылады. 

Инвестициялық преференциялардың түрлерi 

1) кедендiк баждар және импортқа қосылған құн салығын салудан босату; 

 2) мемлекеттiк заттай гранттар. 

Инвестициялық басым жоба бойынша инвестициялық преференциялардың 

мынадай түрлерi берiледi: 

1) салықтар бойынша преференциялар; 

        2) инвестициялық субсидия. 

Инвестициялық стратегиялық жобалар үшін: 

 инвестициялық стратегиялық жоба шеңберінде жүзеге асырылатын 

қызметтен есептелген корпоративтік табыс салығының сомасын 100 

пайызға азайту; 

 жер салығы мөлшерлемелеріне 0 коэффициентін қолдану; 

 мүлік салығын салық базасына 0 пайыз мөлшерлемесі бойынша 

есептеу. 

Қазақстан Республикасында инновациялық қызметті қаржыландырудың ең 

тартымды көздері – қаржылық лизинг, венчурлық инвестициялау жүйесін 

дамыту және жобалық инвестициялау 

Инвестициялық қызмет деп – инвестицияларды салып және 

инвестицияларды жүзеге асыру бойынша тәжірибелік әрекеттер жиынтығын 

айтамыз.  

Сол себептен инвестициялық процесс кәсіпорынның инвестициялық 

жоспарын анықтаудан басталады, оны талдау төмендегілерге байланысты: 

1) кәсіпорынның өмір сүру циклының сатылары; 

2) жалпы даму стратегиялары; 

3) инвестициялық ресурстардың ішкі және сыртқы нарықтарының 

жағдайы; 

4) құралдардың салу объектісі ретіндегі кәсіпорынның инвестициялық 

тартымдылығы.  

Кәсіпорынның инвестициялық стратегиясы ұзақ мерзімді мақсаттарға 

бағытталуы қажет және сәйкес инвестициялық жобалар мен бағдарламаларды 

іріктеп алу арқылы ағымдағы шаруашылық қызмет процесінде жүзеге асырылуы 

тиіс. 

Инвестициялық қызметті мемлекеттік тұрғыдан басқару келесі міндеттерді 

шешуге бағытталған:  

1) Тиімді инвестициялық қызмет арқасында елдің жоғары экономикалық 

дамуын қамтамасыз ету;  

2) Инвестициялық қызметтен түсетін мемлекеттік пайданы 

максимизациялауды қамтамасыз ету;  



3) Инвестициялық тәуекелділікті азайтуды қамтамасыз ету;  

4) Инвестициялық бағдарламаларды жылдамдату жолдарын іздеу;  

 5) Мемлекеттік инвестициялық саясатты жүргізудің нысандары мен 

әдістері.  

Инвестициялық саясат – бұл инвестициялық қызметті жандандыру, 

экономиканы дамыту, өндірістің тиімділігін арттыру және әлеуметтік 

мәселелерді шешу мақсатында барлық шарушылық субъектілері үшін қолайлы 

жағдай жасау барысында мемлекеттің жүргізетін шараларының жиынтығ 

Жалпы алғанда мемлекет инвестициялық қызметтің жандануына мынадай 

құралдар көмегімен ықпал етеді:  

- несие саясаты;  

- қаржы саясаты;  

- салық саясаты;  

- амортизациялық саясат;  

- ғылыми-техникалық саясат.  

Инвестициялық талдаудың маңызды құрамдас бөлігі ic-әрекеттің тиімділігін 

бағалау болып табылады. 

 

2. Фирмалардың  инновациялық қызметін ұйымдастыру 

 

 «Инновация» термині алғаш рет дамыған елдерде XIX ғасырда қолданыла 

бастады. Ағылшын тілінен аударылған «инновация» терминінің мәні - 

инновацияны құру, тарату және қолданудың жан-жақты процесі,  

Инновация - инновациялық қызметтің жаңа немесе жетілдірген өнім 

(жұмыс,көрсетілген қызмет), технологиялық үрдіс түрінде іске асырылған 

нәтижесі. 

Инновация-адамның зияткерлік іс-әрекетінің, қиялының, 

шығармашылығының нәтижесі.  

Инновациялар нарыққа жаңа пайдалы қасиеттері бар өнімдер түрінде 

шығарылады.  

Инновациялық қызмет дегеніміз өндірісті және қоғамды басқарудың 

әртүрлі салаларына жаңа идеялдарды,      ғылыми білімдерді,     технологиялар 

мен өнім түрлерін енгізуге бағытталған қызмет.  

Кәсіпорынның инновациялық қызметі -    жаңа немесе жетілдірілген өнім алу 

мақсатында ғылыми, ғылыми-техникалық және интелектуалдық әлеуетті 

пайдалану жөніндегі іс-шаралар жүйесі    болып табылады. 

 

   Инновациялық қызметтің мотивтері ішкі және сыртқы факторлар ретінде 

қарастырылады.  

Кәсіпорындардың инновациялық қызметінің ішкі мотивтері мыналар: 

• сату көлемін арттыруға ұмтылу; 

• жана нарықтарға өту, нарықтағы үлесін кенейту; 

• фирманың бәсеке қабілеттілігін жақсарту; 

• кәсіпорынның  қаржы тұрақтылығын қамтамасыз ету; 

• ұзақ мерзімді кезеңде таза табысын арттыру және т.б; 



Сыртқы мотивтерге келесілер жатқызылады: 

-  кәсіпорындардың шаруашылық жүргізудің жаңа жағдайларына бейімделу 

қажеттілігі; 

-  салық, ақша- кредиттік және қаржы саясатындағы өзгерістер; 

-  тұтынушылық талған мен өткізу нарықтарының динамикасы және жетілуі; 

-  бәсекелістердің белсенді әрекет етуі; 

-  конъюнктуралық құбылыстар; 

-  салалық құрылымдық өзгерістер т.б;     

 

Инновацияның түрлері 

Инновация түрлері пайда болу себептері бойынша: реактивті, стратегиялық 

болып келеді. 

Стратегиялық инновациялар, әдетте, келешегі бар және кәсіпорынның 

немесе ұйымның өнімі немесе қызметінің бәсекеге қабілеттілігін қамтамасыз 

етуге арналған. Стратегиялық инновациялар бәсекелестер алдында болашақта 

басымдылыққа ие болуы үшін кәсіпорынға енгізілуі. 

Реактивті инновациялар бәсекелестердің әрекеттеріне жауапты реакция 

түрінде болады және стратегиялық инновациялар тәрізді өнімнің немесе 

қызметтің бәсекеге қабілеттілігін арттыруға бағытталған. 

 

Инновацияның келесі кең таралған  түрлерін атап өтуге де болады. 

1. Өнім инновациясы    - өндірістің жаңа түрінің пайда болуына байланысты 

өнім және оның қызметі, жаңадан әзірленген өнімдер, қызметтер. 

2. Үдерістік (процесстік) - жаңа технологияның қолданылуы, басқару 

құрылымы мен ұйымының өндірісін, өнімнің және қызметтің ресурстарын 

сақтау әдісі. 

3. Маркетингтік. Маркетингтік инновациялар өнімнің дизайнын жақсартуға, 

нарықта жылжытуға, баға белгілеуге, аудиторияны кеңейтуге және сатудан 

түсетін кірісті арттыруға қатысады. 

4. Ұйымдастырушылық инновациялар  бизнес-процестерді жақсартудан, 

жаңа HR тәжірибелерін немесе компаниялардың сыртқы байланыс әдістерін 

енгізуден тұрады. Сондай-ақ жаңа басқару құралдарын пайдалану т.б. 

Инновация нарықтың қажеттіліктерін қанағаттандыруда бәсекелестік 

басымдығын қамтамасыз ету үшін өндіріс технологияларын жаңартып, 

персоналдың білімі мен біліктілігін қадағалауы кәсіпорынның стратегиялық 

дамуы болып табылады. 

Идея сұранысқа ие өнімге айналған кезде инновацияға айналады.  

Инновация таңдалған саладағы трендтерге сәйкес келуі керек және 

экономикалық тұрғыдан сұранысқа ие болуы керек, аудиторияға жетіспейтін 

нәрсені ұсынуы керек. 

 Инновация көбінесе өнертабыстармен, ашылулармен немесе 

модернизациямен шатастырылады, бірақ бұл ұғымдар арасында әлі де 

айырмашылықтар бар.  

Инновациялар бұрыннан бар элементтерді түбегейлі жаңа комбинацияларға 

біріктірудің арқасында пайда болады. Мысалы, iPad iTunes қызметінсіз 



революциялық болуы екіталай, ол музыканы сатып алу және тыңдау тәсілін 

түбегейлі өзгертті.  

Инновациялар қолданбалы сипатқа ие және пайда алуға немесе қызметтердің 

тиімділігін арттыруға бағытталған. 

 

 Инновацияның негізгі мақсаттары  келесілер: 

1) жаңа техникалық  шешімін табу-өнер табыстарын  құру;  

2) ғылыми-зерттеу жэне тәжірибе  конструкторлық жасалымдарды өткізу; 

3) өнімнін сериялық өндірісін  бір қалыпқа келтіру;  

4) өнім өткізуді дайындау және ұйымдастыру;  

5)  нарыққа жаңа тауарды ендіру; 

6)технологияларды үнемі жетілдіру жолымен жаңа нарықтарда 

орнығу,  өнімнін бәсеке қабілеттілігін  жоғарылату. 

 

Инновацияның негізгі кезеңдері  келесілер: 

 1) идеялардың туындауы және оларды  бір жүйеге келтіру; 

2) идеяларды сұрыптау және жаңа өнім туралы идеяны өңдеу; 

3) жаңа өнімнің экономикалық  тиімділігін талдау; 

4) жаңа өнімді құру. әзірлеу; 

5) нарыкта тестілеу 

6)өнім жөнінде маркетинг бағдарламасы  негізінде өндіріске жаңа өнімді  енгізу

 туралы шешімді қабылдау. 

Инновациялык процесті жаңашылдарды өткізу поцесінде болатын ғылыми-

техникалық, технологиялық және ұйымдастырушылық өзгерістердің жиынтығы 

ретінде  анықтауға болады.  

Ал жаңашылдарды құру, тарату және пайдалануды инновациялык цикл 

деп атайды. 

Инновациялық процесс циклдық сипатқа ие. 

Инновациялық процесс  келесілерден тұрады: яғни  ФЗ-ҚЗ-Ж-Жб-Қ-Иг-ӨӨ-М-

Өт, ең алдымен   ФЗ-фундаменталды зерттеулер жүргізу,  

ҚЗ-қолданбалы зерттеулер,  

Ж-жасау(өңдеу), Жб-жобалау жұмыстарын атқару,  

Қ-кұрылыс,  

Иг-игеру,  

ӨӨ-өнеркәсіптік өндіріс,  

М-маркетинг,  

Өт- жаңа өнімдерід, қызметтерді өткізу. 

Инновациялық касіпорынның қызметі технологиялық немесе өнімдік 

инновацияларды пайдалану нәтижесінде табыс табумен сипатталады.  

Дамыған елдерде нарықтың жаңа сегментерін меңгеру мақсатында өнім 

ассортименттін кеңейтумен байланысты инновацияларды кәсіпорынның 70% 

жуығы жузеге асырады.  

Осыған байланысты Ғ3ТКЖ (НИОКР) жұмсалатын шығындар 

инвестицияның 30% жуығын құрайды.  

 



Инновациялық инфрақұрылым – ҚР инновациялық қызметке маманданған, 

бір-бірімен өзара байланысқан субъектілер жүйесі. 

 Инфрақұрылым түсінігі инновациялық кәсіпкерлік қызметтің дұрыс, тиімді 

жүзеге асырылуын қамтамасыз ететін салалар, кәсіпорындар мен ұйымдардың 

жиынтығын білдіреді.  

 «Инновациялық инфрақұрылым – ұлттық шекара шегіндегі өзара бір-бірімен 

байланысқан, ақпараттық қамтумен айналысатын, ғылыми білім мен 

технологияны өндіретін және жүзеге асыратын құрылымдар (ұйымдар) жүйесі». 

Инновациялық инфрақұрылым – инновациялық үрдістің жүзеге асырылу 

жағдайына әсер ететін құқықтық, қаржылық, әлеуметтік-экономикалық және 

ақпарат институттарының жиынтығын қамтитын ұлттық инновациялық жүйенің 

маңызды құрамдас бөлігі.  

 

Оның субъектілерінің келесідей бағыттары бар: 

• өндірістік-технологиялық қамту; 

• ақпараттық-аналитикалық қамту; 

• қажет мамандарды даярлау; 

• қаржылық-инвестициялық қамту; 

• ғылыми-техникалық, инновациялық жобалар экспертизасы; 

• ғылыми-техникалық және инновациялық өнімді нарықта жылжыту. 

 

Инновациялық қордың қызметі экономиканың информатика, электроника, 

биотехнологиялар және басқалары сияқты жоғары технологиялық салаларын 

құру мен дамыту үшін ерекше маңызды. Осыған байланысты қор қызметінің 

басты мақсаты ҚР-да инновациялық белсенділіктің артуына, жоғары 

технологиялы және ғылымды көп қажет ететін өндірістіреді дамытуға 

жәрдемдесу болуы тиіс. 

Инновациялық жүйе - әдетте, инновациялық қызметпен қатар жүретін 

элементтерді, сонымен қатар, компанияның реттеуші құжаттарын бекітетін 

өзара ішкі қарым-қатынасты түсінеміз. 

Инновациялық жүйенің қызметін келесі негізгі жүйешелерді іске қосу 

құрылымдарымен қамтамасыздандырады: 

1. Қаржылық қамту.  

Кәсіпорынның мөлшерлік немесе бағдарлық қызметінде мемлекеттік 

субсидия, банктік несие, қаржыландыру немесе меншіктік инновациялық қорды 

пайдалану ресурсында жоғары немесе төмен құлдырау болуы мүмкін. 

2. Ақпараттық қамту. Жергілікті желіні құруда, барлық жауапты 

орындаушыларды ақпаратпен қамтамасыз етеді, сондай-ақ, басқару үдерісін 

автоматтандырады және ақпараттық арналарды инновациялық 

инфрақұрылымдық элементтермен қарым-қатынасы үшін жасап шығарады. 

3. Нормативтік-құқықтық қамту.  

Барлық нормативтік құжаттандырудың инновациялық жүйесінің бизнес-

үдерісін түрлендіру мен регламенттеудің жиынтығын, сондай-ақ, жауапты 

орындаушының қызметтерін қамтиды, патент алуды және жасырын 

коммерциялық құпиямен қамтамасыз етеді. 



4. Ұйымдастырушылық-құқықтық қамту. Инновациялық 

бөлімшелердің ұйымдастырушылық құрылымындағы шаралардың бизнес-

үдерістің сәйкестігінің өзіндік құрылымымен таныстырады, сондай-ақ 

бөлімшелер арасындағы ақпараттық лекті регламенттейді. 

5. Кадрлық қамту. Кәсіпорын және сыртқы ортадан қызметкерлер 

құрамын іздеу міндетіне, оны үйренуге және шығармашылық әлеуетінің 

жоғарылауы үшін көлденең ротацияға ие. 

Инновациялық жоба қалай қалыптасады? 

Әрбір инновациялық жобаның бастапқы (инвестицияға дейінгі) сатысынан, 

жобаны іске асыру сатысынан және жоба бойынша жұмыстардың аяқталу 

сатысынан (инвестициялық кезең) тұратын өмірлік циклі болады. 

 

Инновацияны немесе инновациялық стартапты құру процесі үш кезеңге 

бөлінеді: 

Инвестицияға дейінгі кезең-нарықты талдау, техникалық тапсырманы 

дайындау және іске асыру, бизнес-жоспар құру, прототиптерді әзірлеу және 

тестілеу. 

Жобаны іске асыру кезеңі – нарыққа шығу. 

Жоба бойынша жұмыстарды аяқтау кезеңі нарыққа шыққаннан кейін бірден 

басталады.  

Көбінесе бұл кезең компанияның акцияларын стратегиялық инвесторларға 

ішінара немесе толық сату арқылы венчурлік инвесторлардың жобасынан шығу 

болып табылады. 

Инновация түрлері бойынша кәсіпорындардың инновациялық белсенділік 

деңгейі – Қазақстан бойынша 2020 жылы жалпы 11,5 % құрайды, соның ішінде 

Қостанай, Қызылорда облыстары бойынша жоғары көрсеткішке ие. 

Швейцария, Жапония, Израиль-бұл елдерді не біріктіреді? INSEAD 

Халықаралық бизнес мектебі, Корнелл университеті және Дүниежүзілік 

зияткерлік меншік ұйымы (WIPO) бойынша қарапайым минералды қорлар және 

жаһандық инновациялар индексіндегі бәсекелес позициялар. Жыл сайын WIPO 

126 елдің инновациялық қызметін 80 параметр бойынша бағалайды. 

Критерийлер арасында: саяси жағдай, білім беру, инфрақұрылым, бизнесті 

дамыту және ғылыми-зерттеу секторын қаржыландыру. 

Қазақстан бұл рейтингте 74-ші орында тұр. Біз Үндістан мен Ираннан кейін 

оңтүстік және Орталық Азия елдері арасында үшінші орындамыз. Қазақстан 

сияқты шикізаттық экономикасы бар елге ғылымды қажетсінетін өндіріс пен 

технологияны дамыту қажет, өйткені минералдық қазбалардың қорлары шексіз 

емес, ал жаңартылатын энергия көздерінің дамуымен мұнайға сұраныс 

төмендеуі мүмкін. 

Мысалы, Сауд Арабиясы планетада 200 атом реакторы бар күн электр 

станцияларының ең ірі желісін салуға шешім қабылдады. Бұл инновациялық 

жоба 2030 жылға қарай мемлекетті мұнайға тәуелділіктен арылтуға бағытталған. 

Инновацияларды дамыту мемлекет пен бизнес тарапынан ғылыми-зерттеу 

жұмысын қолдауға, жас ғалымдар мен жаңашылдарға арналған арнайы білім 

беру бағдарламаларын жасауға және олар инновациялық технологияларды 



әзірлей алатын кеңістіктерге тікелей байланысты.Швейцария, Нидерланды, 

Ұлыбритания және Сингапур сияқты ең инновациялық экономикасы бар елдер –

бұл ғылыми-зерттеу жобалары мен жергілікті жоғары оқу орындарындағы білім 

беру шығындары бойынша көшбасшылар. 

Қолайлы инновациялық орта жас мамандар үшін арнайы жұмыс кеңістігін 

құруды көздейді.  

Мұндай алаңдар технологиялық хабтар, бизнес-инкубаторлар, акселерация 

орталықтары деп аталады және егер оларда кәсіби қауымдастықтар, стартап-

қауымдастықтар құрылып, дамып жатса, инновация орталықтарына айналады. 

Олар көбінесе жергілікті жоғары оқу орындарының студенттері үшін 

практикалық және зерттеу базасына айналады.  

Бүгінгі таңда мұндай кеңістіктердің көпшілігі АҚШ пен Еуропада. Жақында 

мұндай жобалар посткеңестік кеңістікте, соның ішінде Қазақстанда да пайда 

болды. 

Ал Қазақстанда инноваторлар үшін қандай мүмкіндіктер бар? 

2016 жылы Қазақстан билігі 1-ші Президенті Нұрсұлтан Назарбаевтың "Бес 

институционалдық реформаны жүзеге асырудың 100 нақты қадамын" 

жариялаған болатын. 

 Ғылымды қажетсінетін экономиканы қалыптастырудың негізі ретінде екі 

инновациялық кластерді дамыту 63-ші қадам болды.  

Осылайша Қазақстанда TechGarden және Astana Hub жобалары пайда 

болды. 

 Бұл инноваторларға Инфрақұрылым, қаржылық қолдау, тәлімгерлік, 

инвесторларға қолжетімділік және шетелдік инноваторлармен тәжірибе алмасу 

мүмкіндіктерін ұсына отырып, инновациялық идеяларды дамытуға көмектесетін 

мемлекеттік акселерация бағдарламалары. 

 TechGarden-де екі жеделдету бағдарламасы бар: жергілікті Tech Garden 

acceleration және халықаралық Startup Kazakhstan acceleration.  

Ал Astana Hub – тың әзірге біреуі бар - "100 стартап"бағдарламасы. 

Тақырып бойынша тест сұрақтары: 

 
1 Нақты инвестициялар дегеніміз не?  

А Жанама инвестициялар 

Ә Жұмыс істеп тұрған кәсіпорындарды реконструкцияға, техникалық қайта 

қарулануға және жаңа кәсіпорындар құруға салынатын салымдар 

Б Бағалы қағаздарға салынған инвестициялар 

В Әр түрлі қаржылық активтерге салынған инвестициялар 

Г Материалды емес активтерге салынған инвестициялар 

 
 

2 Қаржылық инвестиция дегеніміз не? 

А Дивиденд алу мақсатымен бағалы қағаздар мен акцияларды сатып алуға 

бағытталған 

Ә Әр түрлі заңды және жеке түрдегі ақша қаражатын алуға құқылы 

Б Кез-келген бағалы қағаздар 

В Ұзақ мерзімді капитал салымдары 

Г Ағымдық және инвестициялық қызметте үлестік қатысу қаржылары 

 
 

3 Бағалы қағаздарды сатып алуға бағытталған инвестицияларды атаңыз: 

А Портфельді (қаржылық) 

Ә Нақты (тікелей) 

Б Жәй (қарапайым) 

В Артықшылығы бар 

Г Моральды 

  

4 Жаңа кәсіпорындарды салуға немесе жұмыс істеп тұрғандарын жаңартуға 

бағытталған инвестициялар қалай аталады? 

А Нақты (тікелей) 

Ә Портфельді (қаржылық) 

Б Жәй (қарапайым) 

В Артықшылығы бар 

Г Моральды 

  

5 Қаржыландыру көздеріне байланысты айналым құралдары қандай түрлерге 

бөлінеді? 

А Айналым қорлары және айналыс қорлары 

Ә Ұзақ мерзімді активтер, ұзақмерзімді қаражаттар 

Б Меншікті, тартылған, қарыз қаражаттары 

В Нормаланған, нормаланбаған 

Г Негізгі құралдар, материалды емес активтер, ұзақмерзімді инвестициялар 

 



Дұрыс жауаптар: 

1. ә) 

2. а) 

3. а) 

4. а) 

5. б) 

 


